
Lingua e literatura Galega 

"A violencia sexual contra as mulleres e as nenas ten as súas raíces en
séculos  de  dominación  masculina.  Non  esquezamos  que  as
desigualdades  de  xénero  que  alimentan  a  cultura  da  violación  son
esencialmente  unha  cuestión  de  desequilibrio  de  poder". —  António

Guterres, Secretario Xeral da ONU 

[Na páxina oficial do 25N da ONU, https://www.un.org/es/events/endviolenceday/]

Por que debemos eliminar a violencia contra a muller

A violencia  contra  mulleres  e nenas  é unha  das  violacións  dos  dereitos  humanos  máis  estendidas,
persistentes e devastadoras do mundo actual sobre as que apenas se informa debido á impunidade da cal
gozan os perpetradores, e o silencio, a estigmatización e a vergoña que sofren as vítimas.

Exercicio:

1. Coa axuda dun dicionario ou da profesora, define: persistente, devastador, impunidade, perpetrador,
estigmatización e vergoña.

Lectura de textos
Texto 1: (Para 2º)

O texto escollido é un fragmento de Invisibles. Relatos do maltrato de Montse Fajardo, libro que recolle sete
casos reais de maltrato. O libro pretende non só pór o foco na invisibilidade das mulleres que son vítimas, senón
tamén na onda expansiva que o maltrato provoca, afectando principalmente á descendencia da parella. Mais,
sobre todo, preténdese acabar coa invisibilidade dos maltratadores, como espello de moitos outros que fican
agochados entre cada un de nós. 

Eva, Mariluz, Tina, Ana, Irene, Marga e Begoña son as protagonistas dos relatos reais deste libro e son parte de
nós, dunha sociedade que segue a ollar cara outro lado, dunha estrutura patriarcal que aínda segue a pensar que
estas cousas deben quedar na intimidade das casas. Son as voces valentes que entenden que a violencia (física,
verbal,   emocional...) que  as  súas parellas  exerceron  consciente  e  reiteradamente  contra  elas  non é  unha
cuestión  persoal  nin  doméstica,  é  un  delito  que  debe  ser  denunciado  e  castigado  pero,  sobre  todo,  debe
poñernos a todas (e, máis aínda, a todos) en alerta.

Estes fragmentos pertencen á historia dunha destas mulleres, Eva.

«Perfís

Un brazo roto, dúas vértebras desprazadas e o tímpano perforado de cando che bateu a cabeza
contra o fondo do armario. Hostia Eva, pero como puideches acabar así? Se ti non das o perfil…

Non dou o perfíl, non dás o perfil, non hai perfil

A sensación de entrar nun sitio así é terríbel porque te ves na sala de espera con aqueles carteis,
“es unha puta. Perdóame. Non vai volver pasar. Voute matar” e identifícaste totalmente. Dis, joder,
Eva, como puideches chegar ata aquí? Ti non dás o perfil. Cando se soubo o que me pasara con
Alberto, tiven que escoitalo tanto…

-Ti? Pero como unha tía coma ti???

Non dou o perfil. Non hai un perfil.

Pero es ti. A do cartel es ti. Ti es a muller á que o seu mozo tirou da cama ao chan, tres ou
catro veces, no medio dunha pelexa.

-Larga de aquí!

-Non podemos falalo sen enfadarnos?

-Que me deixes, só, coño!!

E ti a rolos. Cantas foron? Tres? Catro veces? Repasas iso sentada na sala. Atafegada. Non queres
recoñecerte aí. Pero aí estás. E a imaxe da muller do cartel quédache gravada.

-Eva? Es a irmá…

-Si, si.

-Ven, pasa.

Senteime no despacho e fiquei calada. A amiga de Lidia achegoume unha caixa de kleenex e non
puiden falar. Chorei e chorei, chorei e chorei.

-É que mallaron en min.

Non puiden dicir máis nada.

Non é amor

Non sei porqué non o denunciei. Se foi por medo ou porque a pesar dde todo nunca quixen facerlle
dano, pero tiña que telo denunciado. Sobre todo polos seus fillos, para que non repitan o patrón.

Un verán foramos ao parque acuático de Cerceda cos seus dous nenos e a miña irmá maior, e ao
volver á casa discutimos por unha parvada e empurroume, esvarei, e aínda que non cheguei a caer
golpeeime atrás, diante do seu neno maior e da miña sobriña.

-Hugo, cariño, vai ver a tele con Natalia, que quero falar co teu pai.

E Hugo marchou.

-Nunca lle amoses aos teus fillos como es realmente. Non lles ensines que isto é amor, porque isto
non é amor.

Esa noite, soas na cociña preparando a cea, os doce anos da miña sobriña sometéranme ao xuízo
da razón:

-Eu nunca vou contar o que pasou, pero ti cres que mereces isto, tía?

No epílogo deste libro, unha psicóloga do CIM de Pontevedra di: 

Non hai perfís

Todas as mulleres podemos chegar a sufrir maltrato e polo tanto hai que apartar a culpa das que xa o padecen.
Non fixeron nada que o provocase.  Non hai  determinadas características ou comportamentos que convertan
unha muller en vítima. Non hai perfís. Vémolo nos episodios deste libro, nos capítulos de Eva, Ana, Begoña...a
súa xente coincide en que non encaixan no perfil, precisamente porque non o hai. Como ben di Ana, non es unha
vítima porque encaixes no ro,, senón porque deches cun maltratador. Punto.

É importantísimo esquecer esa parvada de que ás mulleres maltratadas lles van os tíos duros. Non é máis ca
outra teoría misóxina para culpabilizar as vítimas. A maioría dos maltratadores son ese tipo encantador do que
falan nas noticias as veciñas da muller asasinada, ese ser anodino que nunca sobresaíu en nada, ou o rapaz
caladiño que nunca matou unha mosca. O maltratdador pode ser calquera, non o esquezas, e por iso calquera de
nós, polo simple feito de ser mulleres, podemos ser maltratadas. Os maltratadores non levan un cartel, e tanto
pode ser ese mozo co que tes unha relación máis ou menos esporádica, como o home co que levas toda a vida,
como vemos en moitos casos.

Texto 2:

“Trucos de autodefensa persoal” de Carlos Negro en Penúltimas tendencias. Xerais,
2014. (páx. 47)

Cando se cruza comigo no patio
e percibo a baba nos seus ollos
pousados como lesmas nos meus peitos
gustaríame ser salvaxe e libre
como Beyoncé cando canta e baila
e dun golpe violenta de cadeira
-shake it up, baby, shake it up-

mandalo lonxe da miña vista,
a un lugar perdido da galaxia
onde o desexo non cheire a sangue
nin deixe na pel un rastro visguento
que non sae nin con sales de baño
nin co estropallo verde dos cacharros.

Texto 3:

Novela Berta non soubo voar de Concha Blanco, Pentalfa, 1995 (páxs. 75 e 76).

Fragmento dunha conversa entre Berta (nai) e a filla (Alba) onde se percibe a maneira de ver a boa ou mala 
comunicación nunha parella. A nai séntese cada día máis soa, menos comprendida polo home e xa foi perdendo a voz,
non é quen de falar con el. A filla anímaa a dicirlle como se sente, a expresar o que sente e facelo falar tamén a el.

[-Mira mamá; non é certo que ninguén te ten en conta. Necesítote eu, necesítate Xenxo e necesítate papá. Si, 
necesítate papá, tamén.

- El? Non, Alba non. Hai días que parece que lle estorbo.

-Que equivocada estás! Papá sabe de sobra o que ti vales, pero ti sabes tamén que é moi orgulloso e nunca cho dirá. 
Por outra banda xa sabes que na súa casa os homes son os homes, os que propoñen e dispoñen, os ordeno e mando,
os que asomen o dito Onde hai galo non manda galiña, e que manifestar os sentimentos é de mulleres.

-Non ter por que tratarme sempre a berros, sempre acusándome, sempre con malas formas, con mal semblante. Hai 
tempo que nesta casa non temos unha conversa tranquila, sen temor, sempre ando coa mosca detrás da orella ¡a ver 
se este hoxe..., como vén, por onde sae!; dígoche que estou aburrida e que isto non ten xeito. Terei que aguantar este 
martirio toda a vida?

-Escoita. O que non podes facer é ver máis alá do que non hai. E o que si tes que facer é falar.

FALAR, guste ou non lle gusta a papá, pero falar. Que nos estás de acordo co seu proceder? Disllo:

non é así como ti dis. E punto. Que emprega un ton de voz impropio?, disllo: non me grites que as

cousas non se arranxan berrando. Que esixe as zapatillas ós seus pés, a auga da ducha temperada e

menos loureiro no peixe do forno?, disllo: estaba ocupada, despisteime, non calculei ben e... non esquezas que non 
son a túa criada.

-Ti falas ben, pero a realidade é outra.

- Así, mamá. Así. Falando, sen perder a compostura. Agora non hai outra maneira.]

